
1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

Миллатнинг истиқболи бошқа халқлар ва мамлакатларнинг тараққиёти фуқаролар 

онгида шаклланган миллий давлатчилик тафаккурига, уларнинг ватанпарварлигига, ўз 

салоҳиятини фаол ва самарали рўёбга чиқаришига боғлиқ. Зеро, «бу ҳаётнинг 

шафқатсиз бир қонунияти бор. Яъни, тарихнинг мураккаб ва ҳал қилувчи бурилиш 

палласида ҳар қандай миллат ва элат ўз аҳиллиги ва бирдамлигини сақлаб, ўз миллий 

манфаатлари йўлида қатъият билан турмаса, масъулият ва ҳушёрлигини йўқотадиган 

бўлса, охир-оқибатда ўзининг энг катта, тенгсиз бойлиги бўлмиш мустақиллиги ва 

озодлигидан жудо бўлиши шубҳасиз”[3:51]. Айниқса, тарихий тараққиётнинг туб 

ўзгаришлари ва халқаро муносабатлар глобаллашуви даврида миллатлар 

манфаатларининг уйғунлашуви муҳим аҳамиятга эгадир. 

Миллий муносабатлар чегара билмайди, яъни тарихий тараққиёт жараёнида ўз 

миллий бирлигидан ажралиб, бошқа ҳудудларга кўчиб бориб яшаётган, давлатлар 

ўртасида сиёсий чегараларнинг ўзгариши натижасида у ёки бу халқнинг маълум бир 

бўлаги ўз миллатдошларидан ажралиб қолиш ҳолатлари ҳам мавжуд бўлиб, улар 

ўзининг миллий хусусиятларидан ажралмайди. Мазкур ҳолатлар албатта, миллатлар 

ўртасида ўзаро манфаатлар мувозанатининг бирлигини талаб қилади. Шу жараёнда 

давлат сиёсатининг оқилона ва реал механизмлар асосида амалга оширилиши 

миллатлар манфаатининг мутаносиблигини таъминлайди.  

Маълумки, миллат кишиларнинг аввалги тарихий бирликларга нисбатан фарқли 

ўлароқ, дунёнинг қайси ҳудудида яшашидан қатъи назар, иқтисодий муносабатларга 

киришган табиий-тарихий бирлик ҳисобланади. Миллатларнинг мавжудлиги уларнинг 

ўзига хос манфаат ва эҳтиёжларининг мавжудлигини ҳам билдиради. Демак, ўзаро тенг 

фойдали манфаатлар шахс, миллатлар ривожланишининг ва уларнинг ижтимоий 

тараққиётда ҳиссаси ошиб боришининг асосий омилидир. Жамият ва давлат 

тараққиётида миллатлар манфаатларининг мутаносиблигини таъминлашга ҳар доим 

эътибор берилиши бежиз эмас, албатта. Давлат ўз фаолиятида миллатлар ўртасида 

тенгликни таъминлай олмаса, жамият ҳаётида миллий биқиқлик, миллий низолар 

пайдо бўлиб, сиёсий танглик вужудга келади. Натижада, миллатчилик авж олади ва 

жамиятнинг ижтимоий – сиёсий барқарорлигига путур етади. Бинобарин, “Ўзбекистон 

каби кўпмиллатли, кўпконфессияли мамлакатда бундай ҳаракатлар охир – оқибатда 

миллатлараро зиддият, миллатчилик, миллий ва диний бетоқатлик каби нохуш 

ҳолатларга олиб келиши мумкин”[3:82]. 

Жамиятда тинчлик ва барча халқларнинг ижтимоий-иқтисодий тараққиётининг 

зарурий шартидан келиб чиқиб, инсоннинг қадр-қиммати ва индивидуаллигини ҳурмат 

қиладиган фуқароларни онги-тафаккурини шакллантиришга эътибор қаратиш устувор 

аҳамиятга эгадир. Бинобарин, “Ҳар қандай миллат, у нақадар кичик бўлмасин – 

инсониятнинг бойлигидир ва ҳар қандай миллий бирликнинг, унинг тил, маданий ва 

бошқа хусусиятларининг йўқ бўлиб кетиши Ер юзидаги генетик фонднинг, шахс 

имкониятларининг қашшоқлашувига олиб келади. Шу боис ҳар бир этник бирликни 

сақлаб қолиш унга мансуб одамларнинг энг муҳим мақсади бўлмоғи керак... 

Айни маҳалда бир миллат ўз эҳтиёжлари ва манфаатларини бошқа миллатнинг 

ёки бошқа халқлар вакилларининг худди шундай интилишларини камситиш ҳисобига 

рўёбга чиқмаслиги лозим”[5:73-78]. 

Маълумки, жамият қанчалик кўп бирликлардан ташкил топган бўлса, у ерда 

шунча кўп ҳурфикрлилик, эркинлик, турли манфаатлар, мақсадлар, қадриятлар ривож 

топади. Ва шунга мос равишда манфаатлар тўқнашуви асосида зиддиятлар вужудга 

келади. Бундай мураккаб жамиятларда юзага келадиган ҳар қандай зиддиятларни 

бартараф этиш механизмлари бўлмоғи лозим. Шу жиҳатдан, Янги Ўзбекистонинг 

тараққиёт стратегияси ҳам буюк мақсадга бориш механизмидир. [2.] 

 Ҳар бир миллатнинг умумий манфаатлари билан бирга ўз қадриятлари ҳам 

борлигини эътиборга олиш муҳимдир. Умумий қадрият ва хусусий манфаатлар бир-

бирига уйғун бўлиши, муайян давлатдаги миллий сиёсатга боғлиқ. Кўп миллатли 

давлатларда миллатлар манфаатларининг бирлигини таъминлаш учун, жамиятда 

барчага маъқул келадиган умумий қадрият ва мезонларни шакллантириш лозим. Энг 

аввало, жамиятда барча миллатларнинг ўзига хос миллий анъаналарини, урф-

одатларини, қадриятларини ва манфаатларини бирдек ҳимоя қиладиган ва уларнинг 

ривожланиши учун шароит яратиб берадиган демократик ҳуқуқий мезонларни яратиш 

мақсадга мувофиқдир. Қайси миллат вакили бўлишдан қатъи назар, мазкур давлатнинг 

фуқароси ҳисобланган миллатнинг ижтимоий онгида шу давлатга нисбатан бир хил 

муносабатда бўлиши миллий давлатчилик тафаккурининг мазмунини ташкил қилади. 

Давлатга нисбатан икки хил муносабат бўлиши мумкин эмас.  

Ҳолбуки, юксак маънавиятли шахс миллатидан қатъий назар ўз манфаатларини 

ўзга инсон манфаатларидан устун қўймайди. Ҳар бир муайян миллат вакили яшаётган 

Ватанининг ягоналигини, ягона давлат ҳимоясида турганлигини англайди ва “ Шу азиз 

Ватан барчамизники” - деган тушунча улар онги – тафаккурида мужассам бўлади. 

Шунинг натижасида фуқаролар онгида шаклланган миллий давлатчилик тафаккури 

барқарор тараққиётни таъминлайди. 

Шу боис, ўз ривожланиш йўлидан қатъий бораётган Ўзбекистон Республикаси 

асосий қонуни бўлган янгиланган Конституциянинг 8-моддасида “Ўзбекистон халқини 

миллатидан қатъий назар, Ўзбекистон Республикасининг фуқаролари ташкил этади”, 

деб белгилаб қўйилди. Шунингдек, мазкур Конституциянинг 19-моддасида “Ўзбекистон 

Республикасида барча фуқаролар бир хил ҳуқуқ ва эркинликларга эга бўлиб, жинси, 

ирқи, миллати, тили, дини, эътиқоди, ижтимоий келиб чиқиши, ижтимоий мавқейидан 

қатъи назар, қонун олдида тенгдирлар.”, дея таъкидлангани мамлакатда яшаётган 

миллатлар манфаатларининг бирлигини таъминлашда муҳим ҳуқуқий асос бўлмоқда. 

Бундай қонунларнинг ишлаб чиқилиши мамлакатда яшаб, ягона мақсад йўлида меҳнат 

қилаётган турли миллат ва элатларга мансуб кишилар ўртасидаги ўзаро ҳурмат, 

дўстлик ва ҳамжиҳатлик учун маънавий асос бўлиб хизмат қилади ва “Ўзбекистон – 

ягона Ватан” [6:94] деган туйғу юксак ижтимоий даражада шаклланади. 

Ўзбекистон Республикаси Конституциясининг 4-моддасида эса, «Ўзбекистон 

Республикаси ҳудудида истиқомат қилувчи миллат ва элатларнинг тиллари, урф-

одатлари ва анъаналарини ҳурмат қилишни таъминлайди, уларнинг ривожланишлари 

учун шароит” дейилган бўлса, 18-моддада эса, “Ўзбекистон Республикаси давлатлар ва 

халқаро ташкилотлар билан икки ва кўп томонлама муносабатларни ҳар тарафлама 

ривожлантиришга қаратилган тинчликсевар ташқи сиёсатни амалга оширади. 

Ўзбекистон Республикаси давлатнинг, халқнинг олий манфаатларидан, унинг 

фаровонлиги ва хавфсизлигидан келиб чиққан ҳолда иттифоқлар тузиши, 

ҳамдўстликларга ва бошқа давлатлараро тузилмаларга кириши ҳамда улардан чиқиши 

мумкин” [1.], деб белгилаб қўйилди.  

Шу ўринда, ҳеч муболағасиз айтиш мумкинки, Ўзбекистон - бағрикенг давлат. 

Унинг тинчликсевар, бағрикенг, Ватанпарвар халқи ва одил, юксак салоҳиятли давлат 

раҳбари бор. Бунинг тасдиғини қисқа вақт ичида юқори суръатларда ривожланаётган 

миллий давлатчилик тизимидаги ўзгаришлардан, хорижий давлатларнинг 

Ўзбекистонга бўлган эътиборидан кузатиш қийин эмас. Ҳолбуки, бугунги кунда 

Ўзбекистонда фуқароларнинг эркин ва фаровон ҳаёт қуриб яшаши давлатимиз 

раҳбарининг оқилона сиёсати, халқимизнинг давлатга, унинг эртанги порлоқ 

келажагига бўлган ишончида эканлиги ҳаммага бирдек аён. “Ўзлигимизни англаб, 

юртимизнинг, тақдиримизнинг том маънода эгаси бўлиб, эркин ва озод ҳаёт 

кечиришнинг ҳақиқий аҳамияти ва моҳиятини чуқур тушуниб олган заҳматкаш, мард ва 

матонатли халқимизнинг фидокорона меҳнати билан амалга оширилаётган оламшумул 

ишлар, мамлакатимиз, шаҳар ва қишлоқларимизнинг қиёфасини тубдан ўзгаргани, 

ҳаётимиз тобора фаровон бўлиб бораётганини сезмаслик, кўрмаслик ва 

кузатмасликнинг ўзи қийин, деб ўйлайман. 

Бундай ютуқ ва марраларнинг асосий омили ва мезони биз, аввало, 

одамларимизнинг онгу тафаккури, дунёқараши тобора ўзгариб, уларнинг сиёсий 

фаоллиги, ҳуқуқий маданияти, фуқаролик савияси ва бурчи юксалиб бораётганида 

кўрамиз. Энг муҳими, эски, ўзини оқламаган тизимнинг қолип ва ақидаларидан холи 

бўлган, мустақил фикрлайдиган, чет мамлакатлардаги тенгдошлари билан беллашувга 

тайёр, Ватанимизнинг эртанги куни учун масъулиятни ўз зиммасига олишга қодир 

бўлган куч – ёшларимиз майдонга чиқаётганида бу ҳақиқатни яққол англамоқдамиз”[6]. 

Демак, маънавий юксалиш жараёни ҳар бир амалга оширилаётган бунёдкорлик 

ишлари миллатлар манфаатларининг уйғунлиги асосида тинчликсевар, дўстона 

муносабатлардаги сиёсатнинг олиб борилишида, ҳар бир фуқаронинг иқтисодий ва 

маънавий салоҳиятини сафарбар этиш учун яратилган шарт- шароит ва имкониятларда, 

десак янглишмаган бўламиз. Шу маънода “Фуқаролик институтлари, нодавлат 

нотижорат ташкилотлари ҳозирги кунда демократик қадриятлар, инсон ҳуқуқ ва 

эркинликлари ҳамда қонуний манфаатларини ҳимоя қилишнинг муҳим омилига 

айланмоқда, фуқароларнинг ўз салоҳиятларини рўёбга чиқариши, уларнинг ижтимоий, 

социал-иқтисодий фаоллиги ва ҳуқуқий маданиятини ошириш учун шароит яратмоқда, 

жамиятда манфаатлар мувозанатини таъминлашга кўмаклашмоқда” [4].  

Бундай ташкилотларнинг нуфузи ошиб, мустаҳкамланиб боргани сари 

фуқаролик жамияти институтларининг роли жамиятимизда тобора ортиб бормоқда. 

Чунки, ҳар бир шахснинг ижтимоий муҳитда шаклланиши, унинг қобилияти ва аниқ 

соҳага йўналтирилиши, унинг ишончи, ҳаётдан мамнун ҳолда фаолият олиб бориши, 

жамиятнинг давлат билан ўзаро самарали алоқасининг таъминланганлигида, 

одамларнинг кайфиятини, мамлакатда кечаётган ўзгаришларга бўлаётган 

муносабатига боғлиқ.  

Маълумки, мустақилликка эришган Ўзбекистон давлати ўз халқининг 

фаровонлиги, миллатлараро ҳамжиҳатликни таъминлаш мақсадида халқаро 

тинчликсевар сиёсат олиб бормоқда. Жумладан, бугунги кунда республикамизда 

хорижий давлатлар билан ҳамкорликда кўпгина қўшма корхоналар ўзаро тенг 

манфаатлар асосида фаолият кўрсатмоқда. Шу билан бир пайтда 146 та миллий маданий 

марказлар ишлаб турибди. Айниқса, Республика Байналминал марказининг миллатлар 

ўзаро тотувлигини мустаҳкамлашда катта ишларни амалга ошираётгани фикримиз 

далилидир. Масалан: «Ўзбекистон умумий уйимиз”, “Қудратимиз бирлик ва 

ҳамжиҳатликда”, “Ўзбекистон – ягона Ватан”, “Шу азиз Ватан барчамизники” деб 

номланиб ўтказилаётган фестиваллар, Ўзбекистонда истиқомат қилаётган турли 

миллат ва элат вакилларининг бирлигини таъминлашда муҳим омил бўлмоқда. 

Шунингдек, 2023 йил – “Инсонга эътибор ва сифатли таълим йили” деб эълон 

қилиниши муносабати билан ишлаб чиқилган Давлат дастурининг таркибий қисми 

бўлган турли миллат ва элат вакиллари фарзандларининг ҳар томонлама ривожланган 

шахслар бўлиб вояга етиши мақсадида ўз она тилида ўқиши учун энг зарур шарт-шароит 

яратиб бериш йўлида кенг кўламли ишлар амалга оширилмоқда. Бу ёшлар 

маънавиятини шакллантиришда ўз она тилига бўлган эҳтиром, яқинлари билан ўзаро 

ҳамжиҳатлик, Ватанига муҳаббат туйғуларини юксалтиради.  

Хулоса қилиб айтадиган бўлсак, юксак маънавиятни шакллантириш – миллатлар 

манфаатлари бирлигини таъминлашнинг омили сифатида буюк мақсадни мужассам 

ифодалаб, озод ва обод келажакка олиб борувчи йўлни асослашга, ёритишга, халқнинг 

бу йўлдан адашмай боришига ундашга қаратилган. Унинг самарадорлиги миллий 

муштараклик туйғуси, миллий ирода, миллий онгнинг етуклиги, соғлом миллий 

ғурурнинг мавжудлиги билан боғлиқ. Ҳолбуки, миллий консолидация, муштараклик 

етишмайдиган халққа ҳеч қандай, энг пухта ўйланган модель ҳам ёрдам бера олмайди.  

Шу боис, фуқаролар онгида миллий давлатчилик тафаккурини шаклланиши ва 

ривожланиши халқимизни бунёдкорлик салоҳиятини тўлароқ юзага чиқариш учун ички 

ва ташқи таҳдидлардан огоҳ бўлиб, давлатимиз тараққиёти йўлида ҳар қандай салбий 

омилларга қарши фаол курашишнинг, демократияни ва фуқаролик жамияти 

асосларини мустаҳкамлашнинг зарур шартидир. Миллатлар манфаатининг бирлиги 

эртанги кунга ишонч, истиқлол ва миллат истиқболига дахлдор масаладир. 

